
Seinastu dagarnar hevur 
verið nakað av kjaki um 
Læknavaktina, og hvat 
henda nýggja skipanin inni­
ber fyri fólk kring landið. 
Tann spurningurin, ið ser­
liga hevur verið umrøddur 
er, hvussu henda nýggja 
skipanin kemur at ávirka 
læknatænastuna og akuttu 
tilbúgvingina hjá teimum, 
sum búgva uttanfyri Havn­
ina. Hetta er eisini tað, ið 
Jákup Suni Lauritsen, borg­
arstjóri viðgerð í eini grein 
í bløðunum herfyri, har 
hann millum annað vísur á, 
at bráðfeingistilbúgvingin 
er vorðin verri í Vágum við 
nýggju læknavaktini. Mill­
um annað vísur hann á, at 
ongin bráðfeingis hjálp er 
at fáa, um eitt ferðsluóhapp 
hendir í Vágum, tí komm­
unulæknin situr ikki á vakt 
í Vágum. Eisini spyr hann 
beinleiðis undirritaða: Hev­
ur landsstýrismaðurin hugs­
að um, hvør hjálp er at fáa, 
um ein vanlukka hendir í 
Vágatunlinum og eingin 
lækni er í økinum ella slepp­
ur vestur? Ella um ein van­
lukka hendi við flogvøllin í 
Vágum?

Heilsutilbúgvingin 
í Vágum
Tey seinastu árini hava ver­
ið gjørdar munandi ábøtur 
á heilsutilbúgvingina í Vág­
um. Hetta  meti eg sjálvandi 
eisini er neyðugt, tá flog­
vøllurin liggur í Vágum. 

Tá talan er um vanlukkur, 
og tørvur er á bráðfeingis 
medisinskari hjálp, er tað 
ikki kommunulæknavaktina 
ein skal ringja til. Skipanin 
við bráðfeingis læknahjálp 
heldur fram óbroytt og tí 
skal ringjast á nummarið 
112, sum vanliga sendur 
ein sjúkrabil á staðið. 
Sjúkrabilurin er mannaður 
við fólki, ið eru útbúgvin til 
at taka sær av bráðfeingis 
tilburðum, samstundis sum 
sjúklingurin/vanlukkurakt 
verða flutt á rætta stað. 
Sjúkraflutningtænasta er í 
Vágum og í 2005 tók 
undirritaði, millum annað 
eftir áheitan frá Vága Bjarg­
ingarfelag, avgerð um at 
styrkja sjúkraflutningstæn­
astuna í Vágum. Fyri at 
styrkja um bráðfeingistil­
búgvingina í Vágum vórðu 
5 fólk sett í fast starv at 
røkja tænastuna. Áðrenn 
hetta røktu 12 fólk frá bjarg­
ingarfelagnum sjálvboðin 
tænastuna við síðuna av 
teirra vanliga arbeiði. Við 
hesi avgerð er sjúkraflutn­
ingstænastan í Vágum mun­
andi styrkt. 

Landsstýrismaðurin hev­
ur eisini ætlanir um at 
styrkja sjúkraflutningstæn­
astuna enn meira, og hevur 

júst fingið handað eitt til­
mæli um krøv til útbúgving­
ar hjá sjúkraflutningsstarvs­
fólkum, og hvørji krøv til 
útbúnað í sjúkrabilunum 
skulu verða galdandi í Før­
oyum. Í hesum sambandi 
mælir bólkurin eisini til, at 
tað úti í lokaløkjunum í Før­
oyum verða útbúnir sokall­
aðir “First Responder”, sum 
kunnu rykkja skjótt út í 
sambandi við vanlukkur og 
veita tann fyrsta medisinka 
innsatsin, meðan bíðað 
verður eftir sjúkraflutningi. 
Eg meti, at hetta uppskotið 
ljóðar áhugavert og fari at 
viðgera tað í nærmastu 
framtíð, soleiðis at bráð­
feingis tilbúgvingin kann 
styrkjast enn meira.

Landsstýrismaðurin hev­
ur eisini hugsað um, hvør 
hjálp er at fáa, um ein størri 
vanlukka hendir við flog­
vøllin í Vágum ella í Vága­
tunlinum. Umframt eina 
styrkta sjúkraflutningstæn­
astu, er eisini seinastu árini 
skipað eitt sjúkralið í Vág­
um, sum er mannað við 
sjúkrarøktarfrøðingum og 
øðrum heilsustarvsfólkum í 
Vágum, ið ikki dagliga 
arbeiða á sjúkrahúsunum. 
Talan er um ein bólk, sum 
er og framhaldandi verður 
skúlaður í at veita tann 
fyrsta medisinska innsatsin 
á skaðastaðnum í sambandi 
við størri vanlukkur/kata­
strofur, og tá vanliga tilbúgv­
ingin í sjúkrahúsverkinum 
ikki klárar uppgávuna.  

Harumframt stendur ein 
tyrla tilbúgvin í Vágum, ið 
millum annað er mannað 
við fólki, ið hevur tikið 
ambulansuútbúgving. Tá 
hædd samstundis verður tik­
in fyri, at tað einans tekur 
15-20 min. hjá einum sjúkra­
bili at koyra frá Havnini til 
Vágarnar, er økið serliga 
væl fyri hvat heilsutilbúgv­
ing viðvíkur. 

Harumframt er vert at 
nevna, at um onkur stór van­
lukka hendir í Vágum, og 
neyðugt verður at tilkalla 
alla ta hjálp ið kann fáast, 
verða kommunulæknarnir 
eisini tilkallaðir, hóast teir 
ikki hava vakt. Vil heilt illa 
til, at hvørgin er staddur í 
Vágum, verður lækni antin 

koyrdur ella flogin á staðið, 
meðan allar aðrar tilbúgv­
ingareindir, ið eg havi nevnt 
omanfyri, veita tann fyrsta 
medisinska innsatsin.

Við hesum kunnu vit øll  
gleðast um, at bráðfeingis 
heilsutilbúgvingin er so væl 
útbygd og ment í Vágum 
seinastu árini.    

Kommunulæknavaktin
Í sambandi við arbeiðið at 
gera eina nýggja skipan fyri 
kommunulæknaøkið havi 
eg alla tíðina lagt avgerðandi 
dent á, at allir borgarar í 
skipanini skulu fáa góða og 
trygga læknahjálp, óansæð 
hvar í økinum teir búgva. 
Hetta er galdandi bæði fyri 
bráðfeingis læknahjálp og 
fyri læknahjálp uttanfyri 
vanliga arbeiðstíð. 

Læknavaktin heldur til í 
viðtaluhølum á Landssjúkra­
húsinum. Við teimum hent­
leikum og tænastum, sum 
eru har, hevur Læknavaktin 
her nógv betri møguleikar 
fyri at gera neyðugar kann­
ingar og royndir og fáa 
úrslitini skjótt. Hetta hevur 
við sær, at fortreytirnar fyri 
at seta røttu diagnosuna eru 
munandi betri enn fyrr. 

Tá borgarar hava brúk 
fyri læknahjálp uttan fyri 
vanliga arbeiðstíð hjá 
kommunulæknum skulu 
teir ringja til Læknavaktina. 
Læknavaktin metir um í 
hvørjum einstøkum føri, 
hvat er rættast at gera, so 
sjúklingurin fær bestu 
læknahjálpina. Hetta hevur 
við sær, at Læknavaktin 
antin kann ráðgeva umvegis 
telefonina, senda ein komm­
unulækna í nærøkinum á 
vitjan ella biðja sjúklingin 
koma inn til kanningar.  

Læknavaktin er skipað 
soleiðis, at 3 kommunu­
læknar eru á vakt til á 
midnátt og 2 eru á vakt eftir 
midnátt. Umframt lækna­
vaktina á Landssjúkrahúsin­
um, er ein kommunulækni 
á vakt í vestara øki, ið fevnir 
um Vágar og Streymoy, og 
ein kommunulækni verður 
á vakt í eystara øki, ið fevnir 
um Eysturoy og Norður­
oyggjar. Aftaná midnátt er 
ein kommunulækni á vakt í 
eystara og vestara økið.

Harafturat er avgjørt, at 
Læknavaktin kann brúka 
fasilitetirnar á Klaksvíkar 
Sjúkrahúsi og í læknahølu­
num í øllum økinum í skip­
anini. Sostatt kunnu komm­
unulæknarnir, sum eru á 
vakt í nærøkinum velja at 
visitera sjúklingar til skaða­
stovuna á Klaksvíkar Sjúkra­
húsi, eins og teir kunnu taka 
sjúklingar inn í viðtaluhøli 
á staðnum. Hetta merkir 
samstundis, at einki krav er 
um, at sjúklingarnir skulu 
koyra ella flytast allan vegin 
til Læknavaktina á Lands­
sjúkrahúsinum. 

1870
Við nýggju Læknavaktini 
er bara eitt telefonnummar 
at ringja til, tá fólk hava 
tørv á at fáa fatur á einum 
kommunulækna. Hetta er 
ein stórur bati í mun til 
gomlu skipanina, tá borg­
arin stundum mátti ringja 
til fleiri ymisk nummur, 
fyri at fáa fatur á tí komm­
unulæknanum, sum hevði 
vakt. 

Sum áður nevnt, so heldur 
skipanin við bráðfeingis 
læknahjálp fram óbroytt, t.
v.s. at tey sum hava brúk 
fyri bráðfeings læknahjálp 
kunnu eins og áður ringja 
telefonnummar 112 á alarm­
sentralinum. 

Eftirmeting
Eg havi áður boðað frá, at 
skipanin við Læknavaktini 
støðugt fer at verða eftir­
mett, og fara vit at fremja 
neyðugar tillagingar, um 
tørvur vísir seg at verða á 
hesum. Sum eitt dømi um 
hetta er óhepna støðan fyrr 
í vikuni, tá summir telefon­
felagar ikki kundu ringja til 
Læknavaktina. Beinanvegin 
eg varð kunnaður um málið, 
gjørdi eg av at seta eina 
kanning í verk av tilburði­
num, so vit kundu fáa 
greiðu á orsøkini, hví hetta 
hendi, tí slíkt má als ikki 
koma fyri. Føroya Tele hev­
ur upplýst, at ringjast kann 
til Læknavaktina frá øllum 
telefonfeløgum, sum eru 
staddir í Føroyum. Somu­
leiðis kunnu útlendingar, 
sum eru staddir í Føroyum 
ringja til Læknavaktina.

Svar til Jákup Suna Lauritsen, 
borgarstjóra í Sørvági 

landsstýrismaður

Hans Pauli 
Strøm

Føroya Banki skal seljast. Tann politiska avgerðin 
er tikin. Bankin er ogn Føroya fólks eins og fiskurin 
á Føroyaleiðunum, men Føroya fólk tekur sínar 
avgerðir umvegis Føroya løgting, ið er landsins hægsti 
myndugleiki. Heldur Føroya fólk, at avgerðin um at 
selja ognir fólksins er røtt, so kann fólkið løna teimum, 
ið hava tikið avgerðina. Heldur fólkið, les veljarin, at 
avgerðin er skeiv, so kann fólkið eftirfylgjandi revsa 
tinglimir og landsstýrislimir  Soleiðis eru treytirnar 
fyri fólkaræðinum. Tað er einki at ivast í, at sølan 
nemur við sterkar kenslur í fólkinum. Skattgjaldarin 
hevur í síni tíð bjargað bankanum, og ánarkenslan er 
sterk, sjálvt hjá teimum, sum als ikki nýta bankan.

Tað er tí sera umráðandi, at alt fer fram á ein 
forsvarligan og sømiligan hátt og fult og heilt eftir 
løgtingsins avgerð. Avgerðin var jú tikin í breiðari 
semju við tað, at allir flokkar uttan Miðflokkurin tóku 
undir við avgerðini um at einskilja, samstundis sum 
teir tóku undir við myndlinum fyri søluna. Hetta var í 
sjálvum sær sera áhugavert. Hinvegin er tað helst einki 
at undrast yvir, at Tjóðveldislfokkuirn eftirfylgjandi 
hevur fingið kaldar føtur. Flokkurin hevur alla sína tíð 
ført seg fram sum tann, ið verjir fólksins ognir, og tað 
er ikki ov nógv sagt, at hesin flokkur meira enn nakar 
annar hevur æruna av, at vit í dag hava 200 fjórðinga 
fiskimark. Tað má níva meira enn ein tjóðveldsimann 
uttan fyri løgtingið, at fólksins ognir verða einskildar. 
Hetta kann vera ein orsøkin til, at flokkurin nú er farin 
at sáa iva um søluna og við hesum kann koma at seta 
fót fyri einskiljingina í hesum umfari. Hetta verður 
sagt, tí hesir seinastu dagarnir hava avdúkað, at onkrir 
av hinum flokkunum eru farnir at himprast.

Helst  hava tey, sum nú himprast og ivast,  fingið 
nakað at hugsað um, eftir tiltakið í Miðlhúsinum í 
gjárkvøldið, har mæti og púra óhefti serfrøðingurin 
Bjarne Jensen gav sína metan av støðuni. Boðskapurin 
var púra greiður: er tað tykkara álvari at selja, so 
seljið her og nú, jú longri tit bíða, jú minni fáa tit fyri 
bankan. Ásannast má, at nú fúka nógvar sera ymiskar 
meiningar og áskoðanir í luftini. Hinvegin er alt, sum 
bendir á, at serfrøðinguirn hevur grein í sínum máli. 
Tað er tí eingin orsøk til at draga pínuna út, men at selja 
sum skjótast. At sølan so nívir í hjørtu hjá mongum 
føroyingum er eitt heilt annað mál. Tað er sera væl 
skiljandi og ásannast má, at vit enn einki svar hava 
fingið til spurningin: hví selja bankan ella sum Kári P. 
Højgaard,  beinrakin sum altíð, segði í sjónvarpinum: 
hví selja hønuna, sum verpir gullegg? Her skylda 
samgonga og Tjóðveldisflokkurin Føroya fólki eitt 
vælgrundað svar. Sambært Bjarne Jensen er hetta 
neyðugt til tess, at bankin kann mennast og blóma, 
men tað krevur, at man brúkar vinningin av søluni 
skilagott, og her skjeyt hann upp at fylgja  norska 
modellinum við oljugrunni við at binda pengarnar í 
einum  búskapargrunni. 

Myndugleikarnir sundur 
liða trygdina í Vágum.

Nú um dagarnar fingu vit 
boðini um, at okkara  
læknaskipan er sett úr gildi. 
Ístaðin er komin ein skipan, 
sum gevur miðstaðarøkinum 
enn meira tryggleika. 

Nú hava myndugleikarnir 
hálað alla skipanina til sín. 
Eftir sita gomul og barna­
familjur, og fáa boð um at 
koma til Havnar til viðgerð­
ar.

Eingin bráðfeingis
hjálp at heinta
Nú kann eingin her um 
leiðir fáa bráðfeingis hjálp 
frá lækna eftir kl. 16 van­
ligar dagar og alt vikuskift­
ið. Læknin er ikki bráð­

feingis tøkur longur. Hendir 
eitt ferðsluóhapp í Vágum 
er eingin skjót hjálp at fáa. 
Læknin, sum hevði vakt  í 
økinum, er ikki longur.

Grundgevingarnar fyri at 
flyta skipanina í miðstaðar­
økið, er, at læknatrot er í 
miðstaðarøkinum, og at 
yngri læknar ikki fáast at 
søkja hesi størv. 

Ístaðin fyri at gera kann­
ingar av, hvønn tørv eitt 
økið sum Vágar hevur,  tek­
ur landsstýrismaðurin  bert 
avgerð eftir, hvør rópar 
harðast.

Hevur landsstýrismaðurin 
hugsað um, hvør hjálp er at 
fáa, um ein ólukka hendir í 
Vágatunlinum og eingin 
lækni er í økinum, ella 
sleppur vestur? Ella um ein 
vanlukka hendur við Flog­
vøllin, ella í Vágum ann­
ars?.

Eingin stór tilbúgvingar­
ætlan kann bert byggja á 

sjálvbodna arbeiðsmegi. 
Eingin keta er sterkari enn 
tað veikasta liðið, verður 
sagt. Trupulleikin í okkara 
føri er, at tey fyrstu tvey 
liðini møguliga eru burtur­
stødd, tá ið brúk er fyri teim­
um, læknin og løgreglan. 

Vit kunnu ikki líta á, at 
løgreglan kann standa á 
odda fyri bráðfeingis bjarg­
ingini, tí løgreglan er heldur 
ikki altíð tøk í Vágum long­
ur. 

Tað hendi fyrr í ár, at løg­
reglan í Vágum varð løgd 
saman við Norðstreymi, og 
tí kunnu vit ikki líta á at 
løgreglan er tøk í Vágum.

Tosa ikki saman?
Hetta sum nú hendir er ein 
greið ábending um, at mynd­
ugleikar ikki tosa saman.

Um eingi international 
minstukrøv eru fyri, hvussu 
eitt so viðbrekið økið sum 
Vágar skal handfarast á 

trygdarøkinum, við skjótt 
“internationalum” flogvølli 
og Vágatunlinum sum ein­
astu lívæðr,  so eiga okkara 
myndugleikar sjálvir at seta 
hesi minstukrøv.

Eftir 11. september yvir­
gangsatgerðina í New York, 
vóru stig tikin til at hækkað 
hegnið um flogvøllin, hetta 
fyri at tryggja økið betur. 
Um sama mundi tók  fútin 
avgerð um at víðkað arbeiðs­
øki hjá løgregluni í Vágum 
til eisini at umfata Norður­
streymoy. Hetta merkir at 
løgreglan kann verða burt­
urstødd ímeðan vandarnir 
lúra við flogvøllin. Er nakar 
“logikkur” í  hesum? 

Hetta nevni eg sum eitt 
ískoytið bert fyri at vísa á 
hvussu ábyrgdarleysir og 
tilvildarligir myndugleikar­
nir eru á trygdar og til­
búgvingar økinum.

Borgarstjóri

JÁKUP SUNI
LAUrItSEN

Eingin lækni og eingin løgregla

17. apríl er kjak millum Heð­
in Mortensen og kollfirðing 
um vansan við bingjuhavn á 
Signabø.

Tá Heðin Mortensen sam­
anlíknar vansan á Signabø og 
Oyrareingjum við gang og 
larm frá vestara og eystara 
havnalagi í Havn , so er tað 
fyri tað fyrsta langt úti, og 
fyri tað næsta er havnalagi 
í Havn kveikjandi fyri huga 
og sál, sum ein perla millum 
aðrar líknandi perlur í heim­
inum; meðan havnalagi ínni 
á fjørð í Kollafirði hevur lagt 
eina náttúruperlu av teim dýr­
abarastu í oyði.

Hvør vendir sær til hvønn 
um samanlegging, Tórshavn­
ar ella Kollafjarðar komm­
una, veit eg ikki; men á 

borgarafundi í Kollafirði 
lovaðu býráðslimir í Havn 
kollfirðingum gull og grøn­
ar skógir. Serliga er tað ítr­
óttarhøllin og arbeiðspláss 
sum fangaði í Kollafirði og 
sum førdu til at meiriluti var 
fyri samanlegging, ­ á eini 
fólkaatkvøðu sum varð hast­
að ígjøgnum meðan blóðið 
enn er heitt.

Hevði fólkaatkvøðan verið 
tveir mánaðir seinri, sigur 
kollfirðingur, so var meiriluti 
ímóti samanlegging.

Tá kollfirðingar vaknaðu 
sum við kaldan dreym, nokt­
aði ungdómurin at fara í 
framhaldsdeild í Havn, men 
tvíhildu um at halda áfram
við skúlagongdini á Oyrar­
bakka.

Leivur Hansen, býráðs­
formaður í Havn tá sam­
anleggingin fer fram, og 
Heðin Mortensen, vita við 
vissu um skjal við Kolla­
fjarðar kommunu sum til­

skilar hvat útfylta økið við 
Signabø og Oyrarreingir 
skal brúkast til; men Leivur 
og Heðin charmeraðu seg 
fram til, at skjali ikki skuldi 
undirskrivast, tí samanlegg­
ingin skuldi ikki byrja við 
misáliti á hvønn annan.

Men at friðingarnevndir 
hevur loyvt og loyvir 
svínarínum í Kollafirði, 
er grátuligt. Yvirfriðingar­
nevndina eiga vit øll, og 
hvør plettur í Føroyum er 
allra føroyinga ogn.

At landsstýrismaðurin í 
kommunumálum hevur loyvt 
samanleggingini er ófatiligt. 
Kollafjørður er í einum val­
dømi (les: Norðsteymoyar 
valdømi), ­ restin av Tórs­
havnar kommunu er í 
einum øðrum valdømi. 
Kemur áhugamál hjá koll­
firðingum fyri á Føroya 
løgtingi, so er tað kanska 
ein tjønuvíkingur sum skal 
tosa sak kollfirðinga, og ikki 

tingfólk úr Suðurstreymoyar 
valdømi.

Ongastaðni í landinum 
vóru lunnar lagdir undir tvør­
kommunualt samarbeiði sum 
í Sundalagnum, við Kolla­
firði sum størstu bygdini.

Heðin Mortensen bjóðar í 
kjaki í SvF 17. apríl til nýggj­
an borgarafund í kollafirði.

Møtið fjølmentir og krevji 
loysing frá Suðurstreymoy. 
Farið aftur í Sundalagið har 
sum sál og lív kollfirðinga 
hoyrir heima.

Krevjið øll skjøl á borðið,
tí eg havi varhugan av, at koll­
firðingar ikki rættuliga vita 
hvat gekk fyri seg uppundir 
atkvøðugreiðsluna. 

Í hvussu so er tykist tað 
undarligt, at dagin eftir 
atkvøðugreiðsluna vóru fleir 
fólk sum søgdu seg hava 
atkvøtt nei, enn almenna 
valúrslitið sigur.

ois@petersen.mail.dk

Heðin Mortensen ósakligur í kjaki um Kollafjørð
ÓLAvUr
PEtErSEN

Svarið hjá Hans Paula Strøm er til grein í Sosialinum fríggjadagin hjá Jákup Suna Lauritsen, 
borgarstjóra í Sørvági, sum hann kallaði »Eingin lækni og eingin løgregla«

Sølustevna
Tíðindaskriv
Í døgunum 28. og 29. 
apríl skipar Miðvágs 
Bóltfelag fyri sølustevnu 
í Bygdaskúlanum í Mið­
vági. Á sølustevnuni 
fara handlar og fyritøk­
ur  ymsastaðni frá í landi­
num, at bjóða sínar vørur 
fram. Har verður mangt 
og hvat at finna. Klæðir 
til bæði børn og vaksin, 
skógvar, hárfríðkan, 
ymiskt til bæði innan 
– og uttandura ítriv, el 
lutir, bilar og súkklur av 
ymiskum slagi. Flestu 
luttakarar vísa sínar 
vørur fram inni í skúla­
num, meðan bilar, 4- og 
sekshjólstektar motor­
súkklur, telt og onnur 
kampingútgerð verður 
sýnd fram á økinum 
uttan fyri skúlan.

Høvið verður at keypa 
sær eitthvørt lætt til 
matna ella at vinna sær 
okkurt í mat tombola. 
Eisini skuldi hetta verið 
eitt frálíkt høvið hjá bæði 
teimum stóru og smáu 
at stuttleika sær. M.a. 
verður mótashow, Line 
Dance framførsla, og 
Trøllapætur & Omman 
og Nósi koma eisini á 
vitjan.

Sunnudagin er harum­
framt ókeypis at koyra 
gjøgnum Vágatunnilin, 
so ein túrur vestur í 
Vágar hetta vikuskiftið 
skuldi ligið væl fyri.

Tónleikaundirhald
Tónleikaundirhald verð­
ur báðar dagarnar og 
leygarkvøldið verður 
skipað fyri serligari 
“Tónleika Café” og 
“Syngið við” kvøldi í 
Bygdarhúsinum. 

Ímeðan sølustevnan er 
opin, syngja Systkini á 
Løgmansbø, Elsa í Garði 
og Jana Johannesen, 
Fríðbjørg Jensen og 
Ungdómskórið í Vág­
um. 

Á serliga tónleikatil­
takinum leygarkvøldið 
kl.20.30 luttaka Hanus 
G. Johansen, Sámal 
Ravnsfjall, Petur Páls­
son og Knút Háberg 
Eysturstein. Harmoniku­
liðið Knarkar fer at spæla 
undir sanginum, sum 
Jens Eli Elleffsen skipar 
fyri. Atgongumerki til 
“Tónleika Café” og 
“Syngið við” verða seld 
bæði í forsølu og við 
dyrnar leygarkvøldið. 
Dentur verður lagdur á 
at áhoyrararnir fáa eitt 
hugnaligt tónleikakvøld 
til ein sera sámuligan prís. 
Íroknað atgongumerki 
er, umframt tónleikaund­

irhald og skemt, ein the 
- ella kaffimunnur við 
fleiri sløgum av heima­
gjørdum køkum afturvið. 
Eisini verður møguleiki 
at keypa smyrjibreyð við 
føroyskum viðskera og 
annað leskiligt.

Kamping
Í samband við sølu­
stevnuna í Miðvági er 
barnavinarliga økið 
við síðuna av fótbólts­
vøllinum sett av til 
kampingvognar. Her 
kunnu kampingvogneig­
arar, sum frammanund­
an hava boðað frá, nýta 
høvið at seta kamping­
vogn sín á økið og halda 
vikuskiftisfrí í hugnaliga 
umhvørvinum, har stutt­
ur vegur er til mong 
góð tiltøk, innkeyp, 
spælipláss, skate-board 
bana, fótbóltsvøll, sand, 
fjøru og viðarlund. 
Mong søgulig støð eru 
verd at vitja í Miðvági, 
og kann ein túrur til 
m. a. Kálvalíðhúsini, 
har Beinta búði ella til 
Hýsisá, har Mikkjal á 
Ryggi høgdi ørindi í 
klettin, verða sera áhug­
averdur fyri bæði børn 
og vaksin.

Við einari sera fjøl­
broyttari skrá til bæði 
vaksin og børn bjóðar 
Miðvágs Bóltfelag øll­
um til sølustevnu 28. og 
29. apríl.

Luttakarar

Klædnahandlar: 
Hali Lingeri í Klaksvík, 
Vestmóti í Vestmanna, 
Klædnahandil in í 
Skálavík og La Femme 
í Saltangará, Barna­
handilin Snák í Tórs­
havn, Hjá Randi í Mið­
vági (skógvar).

Frítíð & ítriv: 
Marjun Heimá (seymi­
maskinur o.a.) 
Hjá Jákup (telt o.a.) 
Stubbin í Vestmanna 
(campingútgerð), 
Súkkluhandilin í 
Kollafirði. 

El-útgerð: 
El – Tænastan. 

Hárfríðkan: 
Hárvist við Karin 
Johannesen.

Akfør: 
Ivan Johansen Bilar
Reyni Service
Sp/f Mykines.

Miðvágs Bóltfelag 
skipar fyri sølustevnu 


